
Far vesair l’invisibel 
In program da computer declera la vita dal luf sursilvan 

■ (anr/vi) Cumenzà ha tut cun in rapport
davart il luf sursilvan en l’emissiun «10
vor 10». Uss obtegna Pascale Osterwal-
der il premi da design federal per sia la-
vur da «communicaziun visuala» davart
quest animal bunamain invesibel. «Jau
n’avev gnanca badà ch’il luf è puspè en
Svizra», raquinta Osterwalder. Perquai è el-
la stada tut perplexa cura ch’ella ha udì il
2004 en «10 vor 10» ch’il luf saja turnà.
«Jau hai immediat sentì la brisanza.» E da-
mai che Osterwalder tschertgava ina tema-
tica per sia lavur da diplom ha ella cumen-
zà a retschertgar. 

En l’internet ha ella chattà artitgels
davart il luf sursilvan ed auters lufs. Prest
ha ella remartgà la problematica: «I vegn
scrit in’entira massa davart il luf. Ma il
luf sez na vesan ins mai.» Las gasettas e
la televisiun mussavan da quel temp su-
let maletgs da nursas stgarpadas. Dal luf
n’existiva strusch in maletg. El era il
grond invesibel.

Osterwalder è sa decidida da prender il
luf sco tematica per ses diplom a la Scola
d’art applitgà a Turitg. Ella frequentava la
classa da «communicaziun visuala». 

I ha duvrà curaschi
L’emprim mument para l’idea absurda: Far
ina lavur da diplom en «communicaziun
visuala» cun in animal invesibel? Ma
Osterwalder declera: «En mes rom empro-
van ins da communitgar cuntegns cun dif-
ferents meds visuals.» Quai na stoppian
betg esser fotografias u maletgs: Ins sa ser-

via da tuts meds che stettian ozendi a dis-
posiziun.

Osterwalder è creschida si en l’Appen-
zell, gist sper in bain puril. Ella ha gugent
animals. Ma i haja tuttina duvrà in pau cu-
raschi da sa decider per la «tematica luf»:
«Jau hai temì ch’ins ditgia a la scola d’art:
‘Uss vegn ella schon puspè cun ses tiers.’»
Ma igl è svelt sa mussà ch’il luf n’interesse-
scha betg sulet chatschadurs ed elevaturs
da nursas. Anzi, era ils docents hajan im-
mediat prendì serius la tematica e sajan
stads fitg interessads.

Tar il guardiaselvaschina
Las retschertgas per sia lavur han manà
Osterwalder tar il guardiaselvaschina
Georg Sutter a Castrisch. El observa il luf
dapi il 2002. Osterwalder è stada surstada
quant material che Sutter possedeva: plu-
nas da notizias, rapports, fotografias da fas-
tizs ed enorm bleras fotografias ord las 18
traplas fotograficas.

Durant l’emprima visita a Castrisch ha
Suter ditg: «Tuttenina hai jau gì ina massa
datas, ma ellas na dian nagut, i na dat na-
gina survista.» Questa remartga, ch’è cru-
dada plitost be a l’ur, è daventada centrala
per Osterwalder. La giuvna studenta ha
plaunsieu vesì ina finamira: far survesaivel
las datas, catalogisar il material, uschia che
las fotografias ed ils rapports daventan ac-
cessibels e cumbinabels (vernetzt).

Experimens ed in program
L’emprim ha Osterwalder lavurà cun char-

tas geograficas en las qualas Sutter aveva in-
ditgà ils fastizs dal luf u animals stgarpads.
Cun questas chartas ha ella giugà grafica-
main. Ord ils gieus hai p.ex. dà ina interes-
santa charta che mussa ils territoris nua
ch’igl “invesibel” ha passentà l’enviern, la
primavaira, la stad e l’atun. En il temp fraid
è il luf pli gugent en zonas bassas e la stad
si en ils auts.

Durant ils emprims experiments ave-
va Osterwalder anc pensà ch’ella vegnia a
far in cudesch. Ma en in cudesch avess el-
la pudì integrar be pauc material. Ella
avess pudì duvrar sulet ina minima part
da las fotografias ord las traplas fotografi-
cas che mussan selvaschinas, lieurs, vulps,
tais etc. «Era questas fotografias dian in-
satge davart il luf e ses ambient», di Oster-
walder che vesa en quests maletgs era ina
valur estetica.

Suenter ch’ella ha fatg in experiment
cun ina sort pagina d’internet è tuttenina
naschida l’idea: da far in program da com-
puter. En in tal program pon ins cumpi-
gliar tuttas datas e fotos ed ins po clamar
giu las datas en las pli differentas cumbina-
ziuns. In ulteriur avantatg dal program è
ch’i na sa tracta betg d’insatge static, ma-
bain po adina vegnir actualisà.

La nova dal premi
Lura ha cumenzà ina lavur da maz. Oster-
walder ha zavrà tschients da fotografias, ar-
titgels da gasetta, rapports e chargiar tut en
il program. Da sviluppar il program ha el-
la gì agid da Roman Abt, in programmader
professiunal. «Senza ses agid na fissi betg
ì», di Osterwalder. 

La lavur da diplom che Osterwalder ha
dà giu la stad passada porta il num «Wolfs-

spur – Visualisierung eines Unsichtbaren».
Suenter il diplom è Osterwalder sa partici-
pada cun questa lavur ad pliras concurren-
zas da design. E l’entschatta da quest’em-
na ha ella retschavì la buna nova ch’ella sa-
ja tranter ils 18 victurs ch’obtegnan quest
onn il premi da design federal. 

Il premi è dotà cun 20 000 francs.
Osterwalder po, empè da retrair il premi
en daner, era far in stage en l’exteriur.

Impediments da traffic
sin la rait da vias 

dal Grischun 
■ (cc) L’amplificaziun da differents tra-
jects da vias sco er las mesiras da con-
strucziun per il mantegniment vegnan a
chaschunar er quest onn impediments
da traffic dischagreabels. Quest onn
vegnan investids 255 milliuns francs per
mantegnair a lunga vista la rait da vias
dal chantun, cun ina lunghezza da bu-
namain 1600 kilometers. Da la glista
dals plazzals da construcziun e da las in-
dicaziuns davart las lavurs e davart ils
impediments survegnan ins ina invista
actuala per l’entir onn sut www.tiefbau-
amt.gr.ch/Aktuell/Strassennetz/Ver-
kehrsbehinderungen.

Las differentas lavurs èn necessarias
per garantir la segirezza ed in confort
adequat da viagiar per las participantas
e per ils participants da traffic. Malavi-
ta chaschunan questas mesiras savens
tscherts impediments al traffic en mo-
viment. L’uffizi da construcziun bassa
fa dentant attenziun che – là nua ch’igl
è pussaivel – ils plazzals vegnian ru-
mids e ch’i stettian a disposiziun dus
vials al traffic durant las fins d’emna e
durant la stagiun auta. Las impressa-
rias ed ils impressaris sco er l’uffizi da
construcziun bassa supplitgeschan las
participantas ed ils participants da traf-
fic d’avair la chapientscha necessaria
per eventuals disgusts.

DA LEONTINA LERGIER-CAVIEZEL 

Veis era Vus da quels maglia-
biens a casa ni en Vossa vischi-

nonza? Che selegran da Pastgas
d’in pign segn da curtesia ni sem-
plamein d’ina surpresa en fuorma
d’ina lieuruna ni lieuretta da tschu-
galata. Lu eisi neras uras da semet-
ter alla tscherca.

L’elecziun sils regals en stizun
daventa pli e pli schampra e

povra quels davos gis avon Pastgas.
Buca da far curvien cu las lieurs
han stuiu star en retscha e far para-
da dapi meins. Las brinas, neras,
alvas e quellas cun tochets da man-
dels. Ussa lain ellas pender las ure-
glias pervia dalla calira ch’il pér dal-
la cazzola resplenda. Ni che lur
toppas e cuas ein smuttadas suen-
ter tut las inspecziuns minuziusas
da clientella malprecauta. Zatgei da
vaglia anfleis Vus ualvess. Havesses
gia dagitg stuiu far la schelta. Avon
zacons meins vesses Vus giu la letga
e las lieurs eran frestgas ed entiras.

Ussa fageis Vus meglier da refierer
Vossas bunas intenziuns tochen
l’auter onn. 

Ni d’encurir zatgei pli da gatti
en ina dallas conditorias pin-

tgas ch’han pudiu resister alla con-
currenza dils gronds e pussents.
Leu nua ch’il specialist prepara tut
a maun e nua ch’ils prezis lain se-
dumandar Vus sch’ei seigi prudent
da regalar tschugalata a Vies um
che vess basegns da prolungir la cu-
reisma e con perdert ch’ei seigi da

far regalets als affons dils vischins
che vegnan surcargai da Pastgas e
Nadal cun dultschems da dretg e
seniester. E Vossa sira, lezza remar-
ca gie mintg’onn cu ella retscheiva
igl iev emplenius cun tschugalatas
deliziusas, ch’ei fussi nuota stau ne-
cessari. 

Secapescha che Vus saveis era far
diever da Vies dun creativ e

cumprar in miez tozzel da quei
lieuram patengau e smuttau. Luen-
tar tutti quanti e formar ordlunder
bialas tschugalatettas che Vus saveis
garnir tenor gust. Tals regals ein tut
specials ed era sch’il resultat ei buca
perfetgs, eisi tuttina meins penibel
che da surdar ina lieur senz’ure-
glias. 

Per buca vegnir en perfetg la
proxima ga eisi impurtont

d’enconuscher igl intent dallas re-
clamas: Ellas ston far queida e scaf-
fir giavischs e basegns. Ed il specia-
list sa che la concurrenza siemia
buc e ch’igl ei dad esser ad uras sin

fiera per haver success. Quei ha per
consequenza che Vus stueis cum-
prar ils skis per la proxima stagiun
schiprest sco Vus turneis da mesa-
stad da Vossas vacanzas sper la mar.
Ed ils davos gis d’atun eisi gie buca
da munchentar ils pigneuls da Na-
dal cun decoraziun e tut, sche Vus
veis buca l’intenziun da seser da
Nadalnotg davon in pigniel virtual
enstagl d’in ver che perda sco usi-
tau la discharina gia la vigelgia.
Che las lieurs da Pastgas sefan
amogna sils regals dallas stizuns
cun l’entschatta digl onn niev reali-
seis Vus sil pli tard uss, cu Vus an-
fleis alla fin dalla cureisma silpli il
rufid dil dultschergnem da Pastgas. 

Dil reminent – en cass che Vus
veis l’intenziun da vender

Vossa casa en vegn onns e veis per-
quei interess d’ina habitaziun per
seniors, eisi neras uras da s’infor-
mar. E – haveis Vus gest parturiu:
Buc emblidei d’annunziar Vies
rambottel tier l’universitad. Pli
spert e pli bugen. 

Pascale Osterwalder
ha intervegnì quest’em-
na ch’ella obtegna il
premi federal da design
dotà cun 20 000 francs.

FOTO C. CADRUVI

«Jau pos quir ad ella il premi», di il
guardiaselvaschina Georg Sutter. Oster-
walder haja gì ina premura narra ed ha-
ja investà bler temp en la lavur da di-
plom. Il program che Osterwalder ha-
ja concepì, dovria el cunzunt per refe-
rats davart il luf. En referats na possian
ins betg confruntar la glieud cun ina
massa cifras e tabellas, declera Sutter.
Meglier saja quai, sch’ins haja a dispo-
siziun material visual che mussia co e
nua ch’il luf vivia e nua ch’el fetschia
chatscha. Bun saja cunzunt ch’ins pos-
sia ordinar tuttas fotografias en il pro-

gram dad Osterwalder. Quai na saja
betg pussaivel cun l’auter program
ch’el dovria per las datas d’observaziun.
Perquai actualisescha Sutter vinavant il
program che Osterwalder ha concepì.
Las 18 cameras che Sutter ha installà
per observar il luf produceschan enti-
ras plunas maletgs. Igl è sa chapescha
oravant tut da selvaschinas che van en
la trapla fotografica. Ma era quests ma-
letgs èn impurtants per Sutter, damai
ch’el vesa uschia co che la preschien-
tscha dal luf influenzescha ils auters
animals. 

Sutter: «Ella ha gì ina premura narra»

